
Hizkuntzaren gauzak 

Jon Sudupe 

Saiakera egilea 

Lehenago ere aipatu izan dugu hemen Steven Pinker, psikologo eta hizkuntzalari kanadarra. Haren The Language Instinct (Hizkuntzaren sena) liburuak arrakasta nabarmena izan du. Zorionez, laster irakurri ahal izango dugu euskaraz ere. Steven Pinker, hitz bitan esateko, Noam Chomskyren jarraitzailea da, eta punta-puntako intelektuala. 

Gizakiok hizkuntzarako programazio edo instinto berezi batekin jaiotzen gara. Mintzaira organo biologikoa da, gure burmuineko makineria miragarriaren pieza bat. Hizkuntza trebetasun konplexu eta berezitua da, haurrarengan berez-berez garatzen dena, ahalegin kontzienterik gabe. Bestela esanda, hizkuntzaren gramatika gure garunean daukagu jaiotorduan. 

Egiaz, gizakiok ez dugu euskaraz, ingelesez edota hindiz pentsatzen, baizik eta mentalesez edo pentsamenduaren hizkuntzan, Jerry Fodor filosofo ezagunak esan ohi duen bezala. Mentalesa edo gogoaren hizkuntza unibertsal hori, gure ama hizkuntzara itzultzen dugu oharkabean. Barne hizkuntza abstraktu horretako kontzeptuak hitzez janzten ditugu jendeari komunikatu nahi dizkiogunean. Jaiotzez ditugun kontzeptu innatoei etiketak jartzea bezalako zerbait da gure ama hizkuntza ikastea. 

Euskara eta gainerako hizkuntzak oso desberdinak izan litezke, baina funtsean oinarri komuna dute. Horixe da Noam Chomskyren gramatika sortzailearen ekarpen nagusia: hizkuntza guztiak berdinak dira funtsean. Hizkuntzen ugaritasun eta desberdintasunaren atzean, ezkutuko hizkuntza bat daukagu, gizateria guztiarentzat berdina. 

S. Pinkerrek dioenez, sen onak erakusten digu pentsamendua eta hizkuntza gauza diferenteak direla. Ulertzekoa da hizkuntzari gehiegizko garrantzia ematea. Hitzek zarata egiten dute, edonork entzun eta ikus ditzake. Ideiak, berriz, pentsatzen dituenaren baitan daude. Beste pertsona batek zer pentsatzen duen jakin nahi badugu, hitzak erabili beste erremediorik ez dugu. Ez da harritzekoa, bada, jendeak zailtasun handiak izatea hitzik gabeko pentsamendua nolakoa izan daitekeen antzemateko. Badago hizkuntzarik gabeko pentsamendua. 

60. urteetan zientzia kognitiboak konponbidean ipini zuen erlatibitate linguistikoaren auzia, baina eztabaidak iraun egiten du oraindik. Hizkuntzak moldatzen omen du gizakien pentsamendua. Hamaika bider entzun dugu ditxosozko lelo hori. Egia ote da? Gramatika generatiboaren oinarrizko hipotesia --gure egitura zerebralak determinatzen duela hizkuntza-Sapir-Whorfen hipotesi ezagunaren justu kontrakoa da: Hizkuntzak ez du pentsamendua moldatzen, adierazi baizik. 

Hizkuntza bakoitzak pentsaera desberdin bat markatzen duela esatea «ergelkeria erabatekoa eta frogaezina» iruditzen zaio Pinkerri. Ez da egia hizkuntzak mundu ikuskera zehatz bat ematen digunik: euskaraz nahiz erdaraz hitz egin, ez dugu mundua desberdinki ikusten. Determinismo llinguistikoaren ideia faltsua da inola ere. Hizkuntzak pentsamenduarengan duen eragina mugatua da. 

Giza gogoaren batasunaren adierazgarri da hizkuntza. Hizkuntza desberdinetako hiztunek ez daukate euren gogoa edo burua desberdinki egituratuta. Mintzairaren azpian datzan egitura sintaktikoa gizaki guztientzako unibertsala eta komuna da (itzulpenak, azaleko aldakortasunak gaindituz, hizkuntza guztien sakoneko unibertsal linguistikoak azaleratzen dizkigu). 

Steven Pinkerrek bere The Stuff of Thought (Pentsamenduaren gauzak) izeneko azken lanean, hizkuntzaren mundu miresgarrian sarrarazten gaitu. Eguneroko hizketa arruntari erreparatuz, gure pentsamendu eta emozioen ikuspegi adierazgarria bistaratzen digu. Hizkuntzak bere baitan txertatuta dauka espazioaren, denboraren eta kausalitatearen teoria bat. Berekin du sexualitatearen eredu bat («Ideia horien xehetasunak aldatu egiten dira hizkuntza batetik bestera, baina beraien logika bat bera da»). Pinkerrek, bestalde, ez du hizkuntza natural bakoitzaren berezitasuna ukatzen. 

Zientziak eta letrak uztartuz, humanismo berri bat ari da sortzen: Hirugarren kultura, nolabait esan. Gizarte zientziak gero eta gehiago ari dira hurbiltzen neurozientziara edo burmuinaren jakintzara. Hizkuntzaren azterketak asko lagun diezaguke giza naturaren ezagutzan. 

Hizkuntzari buruzko ikuspegi berria ematen digu Pinkerrek: hizkuntza giza naturarako sarbidea da. Giza gogoaren funtzionamenduaren berri ematen digu. Hizkuntza dugu gogoaren barruan begiratzeko leihoa. Hitzen esanahitik eta erabileratik abiatuta, giza natura iker dezakegu. 

Hizkuntza, Chomskyk dioen bezala, gogoaren ispilua da. 

